
UKA 2018/103 

 Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

Inuussutissanik allagartalersuisarneq pillugu Namminersornerullutik Oqartussat 

nalunaarutaanni nr. 1-mi, 2. februar 1994-imeersumi § 11 imm. 2 nummer 1-p 

allanngorteqqullugu Naalakkersuisut peqquneqarnissaanik Inatsisartut 

aalajangiiffigisassaattut siunnersuut, nalunaaqutsersuisarneq aamma tuluttut 

pisinnaanngortillugu.  

(Inatsisartunut ilaasortaq Steen Lynge, Demokraatit) 

 

Inuussutissanik allagartalersuisarneq pillugu Namminersornerullutik Oqartussat nalunaarutaanni nr. 

1-mi, 2. februar 1994-imeersumi § 11 imm. 2 nummer 1 ersarilluinnaqqissaarpoq. Imatut 

allassimasoqarami:  

" Taamatuttaaq kapitalit 4-miit 9-mut naapertorlugit allagartalersuutit 

1) kalaallisut imaluunniit qallunaatut imaluunnit allamiut oqaasiisut, annikitsuinnarmik 

allattaatsikkut qallunaatuumit allaanerusutut, allassimassapput"  

 

Tassa imaappoq inuussutissanik allagartalersuisarneq immikkut aningaasartuutitaqassaaq 

nioqqutissat nunanik allaniit eqqussorneqarpata skandinaviaminngaanniiunngitsoq, taamaasillutik 

atuisartunut akit suli qaffaqqinnerusussaassapput.  

Demokraatinut pingaartorujussuuvoq nioqqutissaarniartut akornanni 

unammilleqatigiinnerulernissamut sinaakkusersuinissaq, sualummut inuussutissanik pilersuinerup 

iluani, taamanna Kalaallit Nunaanni atuisartunut ataasiakkaanut akikinnerulissammat.  

Ullumikkut annerusumik nunanit avannarlernit pilersorneqarpugut, taakkunanilu tunisassiornermut 

aningaasartuutit qaffasissuupput. Pissutaavoq akissarsiat minnerpaaffissaat nunani avannarlerni 

tunisassiornermi aningaasartuutit qaffasinnerunerannik nassataqartoq allanut EU-mi ilaasortaasunut 

naleqqiullugu.  

Kalaaleq atuisartoq ullumikkut paasisimasaqarluarnerupput taamaasillutillu takornartat oqaasiinik 

paasisinnaanerullutik  nioqqutissanik allagartalersuinermi atorneqartartut danskit nunallu 

avannarlermiut oqaasiisa saniatigut. Ullutsinni Kalaallit Nunaanni atuisartut amerligaluttuinnartut 

tuluttut paasisinnaapput. Oqaatsillu taakkorpiaat Inatsisartuni amerlanerussuteqartut kissaatigaat 

Kalaallit Nunaanni takornartat oqaasiini salliutinneqassasut.  

Ilumoorpoq EU-mi inuussutissat isumannaatsuunissaat pillugu malittarisassat 

assigiinneruleriartormata taamaattumik pissutissaqanngilaq kalaallit pisisartut nioqqutissanik nunani 

avannarlerneersunik taamaallaat pilersorniarsarineqarnerat.  

Kalaallinut innuttaasunut akikinnerpaaq ujartariaqarparput nioqqutissat pisiniarnissaq 

eqqarsaatigalugit. Pisariaqarporli nunanit akikinnerpaamik tunisassiorsinnaasunit nioqqutissanik 

toqqaannartumik eqqussuisinnaalernissarput.  

Innuttaasunut akikinnerpaaq nassaarissagutsigu EU-mi nunanit allanit nioqqutissanik 

eqqussuisinnaanngornissarput sinaakkusersortariaqarparput. Taamaattumik pisariaqarpoq 

inuussutissanik allagartalersuisarnermi malittarisassat allanngortinnissaat, aamma tuluttut 

inuussutissanik allagartalersuisinnaalersilluta.  

Allannguinerup kinguneranik Kalaallit Nunaannut nioqqutissanik eqqussuinermi maannakkut 

eqqussuisartut akornanni aamma eqqussuisalerumaartussat akornanni unammilleqatigiinneq 

annerusoq pilersittariaqarparput.   Taava Kalaallit Nunaanni atuisartut ataasiakkaat nioqqutissanik 

akkinnerusunik pisiniarsinnaalissagaluarput.  

Naalakkersuisut partiillu allat saqqummiussassaannut qilanaarpunga.  

 

Aningaasarsiornikkut allaffissornikkullu pisortanut kingunissai. 

Nalunaarutip allanngortinnissaanut atatillugu allaffissornikkut aningaasartuutit mikisuaraassapput. 

Tassanilu inuk ataaseq qaammatit pingasut siunnerlugi sulisinneqarnavianngilaq. 

 

Aningaasarsiornikkut allaffissornikkullu namminersorlutik inuutissarsiutunut kingunissai. 

Namminersorlutik inuutissarsiortunut aningaasartuutitaqarnavianngilaq naatsorsuutigineqassaarli 

pilerinarnerusussaammat nioqquteqaqqinnissaq siunertaralugu nunanik allaniik 

nioqqutissanik/inuussutissanik eqqussuinissaq, skandinaviaminngaanniinngitsoq.  

Aningaasatigut allaffissornikkullu innuttaasunut kingunissai. 

Naatsorsuutigineqartariaqarpoq nioqqutissanik/inuussutissanik nioqquteqartartut akornanni 

unammilleqatigiinneq annerulissammat, kingunerissallugu nioqqutissat akikinnerulernerat. 

Innuttaasut tuluttut atuarsinnaanngitsut eqqarsaatigalugit ajoqutitarissavaa allagartalersuutinik 

tuluttuunik atuarsinnaassanngimmata. Ullumikkulli taamaareerpoq innuttaasut ilaqarmata 

allagartalersuutinik danskisoortunik atuarsinnaanngitsunik.  


